
  Krisia esan zaion horren errepasoa egiten du kronika-liburu honek. Ez ditu zergatiak bilatzen, ez irtenbideak proposatzen: gizartean utzitako ondorioetan zentratzen da, gogorrago ala leunago guztiok harrapatu baikaitu zaparradak. Hogei hitz aukeratu ditu egileak, alfabetoaren arabera A-tik Z-ra ordenatuta, beste horrenbeste gai jorratzeko: atzerrira joandakoak; berdintasunean krisiak nola eragin duen; dibertsitate falta edo zenbait kolektibok lan merkatuan sartzeko dituzten zailtasunak; ekintzailetza; finantzei lotutako engainuak; gazteen arazoak; hartzekodunen konkurtsoak eta enplegua erregulatzeko espedienteak; ikerketa eta garapenaren egoera; janari bankuak; kontsumoa; lanuzteak; mobbing-a; nekazaritzaren etorkizuna; osasun arazoak; prekarietatea; Stop Kaleratzeak elkartea; teknologia aurrerapenek ekar dezaketena; unibertsitatea; xenofobia jarrerak; zahartzaroa eta pentsioak. Gai horietako bakoitzean, protagonista batek lehen pertsonan eskaintzen du bere lekukotasuna, eta ondoren kazetariaren erreportaje landua dator. Proiektu honi esker historia hurbila ikertzeko Tene Mujika saria irabazi zuen Miren Garate kazetari azpeitiarrak.

  Miren Garate (Azpeitia, 1985). Ikus-entzunezko komunikazioa ikasi zuen EHUn, eta hainbat komunikabidetan jardun du, batik bat Berria-ko ekonomia sailean. Hauxe du lehenengo liburua.

  SARRERA ETA ESKERTZA




  Ekaitzaren zipriztinak. Alde batetik, ekaitza. Hiztegiaren arabera, “atmosferaren nahasmendu bortitza”. Bestetik, zipriztindu: “norbait edo zerbait busti edo zikindu”. 2008-2016ko giro ekonomiko nahasiak nola busti dituen edo nola eragin dien herritarrei. Funtsean, krisi esan izan zaion horren errepaso bat da liburu hau. Ez ditu haren zergatiak azaltzen, ez du hari aurre egiteko hartutako neurrietan gehiegi sakontzen. Batik bat, hark gizartean utzitako ondorioetako batzuetan zentratzen da.




  Bortitzago edo arinago, zuzenean edo zeharka, krisiak ia guztiei eragin ei die. “Batzuei besteei baino gehiago”, protagonistek nabarmendu duten bezala. Gure herrian hiru milioi kasu baino gehiago bazeuden (umeak ere ez direlako libratzen), nondik hasi? A-tik Z-ra, hogei hitz aukeratu ditut, horietako bakoitzarekin gai bat jorratzeko, urteotako laburpen moduan: atzerrira joandakoak; berdintasunean krisiak nola eragin duen; dibertsitate falta edo zenbait kolektibok lan merkatuan sartzeko dituzten zailtasunak; ekintzailetza; finantzei lotutako engainuak; gazteen arazoak; hartzekodun konkurtsoak eta enplegua erregulatzeko espedienteak; ikerketa eta garapenaren egoera; janari bankuak; kontsumoa; lanuzteak; mobbing-a; nekazaritzaren etorkizuna; osasun arazoak; prekarietatea; Stop Kaleratzeak elkartea; teknologia aurrerapenek ekar dezaketena; unibertsitatea; xenofobia jarrerak; zahartzaroa eta pentsioak.




  Alde batetik, hogei istorio. Kontzeptu horietako bakoitzeko bat; ez ezinbestean ohikoena, ez ezinbestean gogorrena, ez ezinbestean gogorra ere. Baina bai esanguratsua, eta kontatzea merezi zuena. Arazo ekonomikoak tartean egonda, kontatzeko samurrak ez ziren testigantzak dira horietako batzuk. Baten bati galdetu ere egin diot zergatik onartu duen parte hartzea. Hainbat erantzun jaso ditut: neuri asko lagundu izan didalako antzeko egoeran daudenen iritziak eta aholkuak aditzeak; lotsatzeko arrazoirik ez dudalako; egoera bat salatzeko... Izan dut horikerian edo dramatismoan erortzeko kezka. Saiatu naiz zintzo jokatzen. Eskerrik asko bihotz-bihotzez Juan Odriozola, Mari Artano, Sarai Montes, Sol Busca, Rikardo Gonzalez de Durana, Jon Losaka, Luis Azkue, Alfredo Caro-Maldonado, Katya Buides, Garbiñe Larrea, Vicky Holgado, Patricia Irigoyen, Gorka Azurmendi, Luis Ignacio Jimeno, Gorka Maiz, Mariam Rodriguez, Amaia Larrea, Goiatz Irazabal, V.A. eta Miguel Gortari, zuen bizipenak kontatzeagatik.




  Bestetik, hogei erreportaje. Kontzeptu horietako bakoitzeko bat, galdera bana abiapuntu hartuta. Eskerrik asko zuen ezagutza eta iritziak partekatzeko prest egoteagatik eta eskainitako denbora guztiagatik: Kepa Salegi, Jaime Fernandez, Naiara Arnaez, Isabel Castro, Begoña Murgialdai, Natalia Diaz-Caballero, Amaia Etxaniz, Mikel Malkorra, Maialen Ituarte, Montse Tejero, Marina Gallastegi, Irati Gaztelurrutia, Javier Etxebeste, Fernando Nebreda, Irune Gonzalez, Estibalitz Susperregi, Jose Luis Retolaza, Saioa Bacigalupe, Angel Ardanaz, Erik Ugartetxea, Sofia Garosi, Soile Koskinen, Jaakko Rissanen, Lucy White, Benedikt Schmid, Mikel Ezeiza, Jordi Campàs, Juantxo Agirre, Jose Andres Gabilondo, Esther Izquierdo, Julian Perez, Rosario Goñi, Andoni Romeo, Alex Lopez, Juan Antonio Barrenetxea, Isabel Garcia Duran, Alfredo Castro, Lluis Rodríguez, Felix Gilete, Jose Luis Leon, Fermin Irigarai, Ion Muñoa, Pablo Moreno, Ainhoa Diez, Isabel, Elsa Santamaria, Joseba Zalakain, Rosa Garcia, Joseba Salegi, Iñaki Heras, Ibon Zugasti, Jose Ramon Irigoien, Iñaki Lasagabaster, Aitor Lizartza, Luciana Alfaro, Agustin Unzurrunzaga, Arkaitz Fullaondo, Jose Ignacio del Pozo eta Aitor Urrutia. Berdin zuengana iristeko bitartekari lanak egin dizkidatenei ere.

  “Ez nuen berehala pentsatuko Afrikan amaituko nuenik lanean, baina hemen nago, Angolan, 2015etik. 29 urte egin nituen Azpeitiko enpresa batean, Corrugadosen, baina orain lau urte itxi egin zuten. Euskal Herrian burdina erosten zuen angolar batek fundizio eta laminazio enpresa bat jarri nahi zuen hemen, eta proiektua martxan jartzeko lantalde bat behar zuen. Corrugadoseko arduradun izandako bati esan zion, eta haren bidez sortu zitzaidan etortzeko aukera. Lehen aldiz aipatu zidatenean, ezetza etorri zitzaidan burura: kanpoan inoiz lanean ibili gabea nintzen, familia utzi behar, kezka asko sortzen zaizkizu. Baina 53 urte nituen, eta adin horrekin ez da erraza hor zerbait aurkitzea. Esan zidaten beti nirekin lan egindako taldea etorriko ginela, eta batik bat horrek animatu ninduen pausoa ematera. Dozena bat lagun etorri gara Azpeitia alde horretatik. Bisatuak lortu ahala joan ginen iristen, ni beste batekin batera maiatzean heldu nintzen, eta ordurako hemen zeuden beste lankide batzuk.




  Ikasten ari dira oraindik bi alabak. Zaharrenak esan izan du berak egon behar lukeela nire lekuan, errudun ere sentitzen dela 24 urterekin oraindik gurekin bizi delako, baina etxean babestu dute nire erabakia, eta ondo daramagu, edo ohitu edo egin gara. Eskerrak teknologiei ere. Lehen ez nuen ez skype ez whatsapp konturik, baina orain haien bidez mantentzen dut harremana etxekoekin. Asko laguntzen dute atzerriko bizimodua errazago eramaten. Hiru hilabete eta erdian behin joaten gara hara, bi asterako. Hemen, enpresaren lurretan eraiki dituzten etxe batzuetan bizi gara. Lanegunetan, seietan jaikitzen gara, sei eta erdietan gosaldu eta zazpietan ekiten diogu lanari, hamabiak arte. Enpresako jangelan bazkaltzen dugu eta ordu batean hasten gara berriz, bostak arte. Jana eta etxeko garbiketak egin egiten dizkigute. Lanik ez dugun egunetan, berriz, paseotxo batzuk ematen ditugu goizetan, eta arratsaldeetan trago batzuk hartzera joaten gara herrira. Ibilaldiak ere egin ditugu Angolako beste herri batzuetara, eta Luandan ere izan gara, hiriburuan. Negu zein uda, urte osoan iluntzen du sei eta erdietan. Gutxi gorabehera, horrelakoa da gure bizimodua hemen.




  Osasun kontuek ere ematen zidaten errespetu pixka bat, baina ondo gabiltza orain arte. Bakuna mordo bat hartu genuen etorri aurretik: hepatitisarena, sukar horiarena, sukar tifoidearena... Oraindik jende asko hiltzen da Angolan malariarekin. Gaitza tratatzeko botikak-eta badituzte, baina dirua behar erosteko. Hain zuzen, hori da gehien harritu nauen gauzetako bat: zein garesti dauden gauzak eta soldatak zein baxuak diren. Horrela ezin da bizitzeko proiektu bat antolatu. Egundoko miseria dago, baina bestelako irudia eman nahi dute, telebistan-eta propaganda handia egiten dute, ‘Angola ondo doa’ esanez bezala, eta autotik hemengo egoerari buruzko argazkiak ateratzen edo ikusten bazaituzte, atxilotu eta guzti egin zaitzakete, ez zaie batere gustatzen.




  Bertakoekin, ordea, ez dugu tratu handirik oraindik, soilik gurekin lanean dabiltzanekin. Jende ona eta alaia iruditu zait. Gu geu ondo hartu gaituzte, asko eskertzen dute lanean erakustea, mesfidatiagoak dira indiarrekin-eta. Izan ere, gurekin batera, herrialde askotako jendea ari da lanean: filipinarrak, txinatarrak, italiarrak eta abar. Hizkuntza ezberdin asko, batzuetan ez dugu giro izaten elkar ulertzeko. Laminazioa muntatu dute, eta orain puntuan jartzen ari gara. Poliki-poliki bada ere, hasi gara produzitzen. Lana horko berdina da, baldintzak ezberdinak. Hemen, gainera, jendeak ez dauka industriako kulturarik, beste erritmo batean bizi dira. Horko baliabiderik ere ez daukagu, zerbait puskatzen bazaigu eta falta bazaigu, denbora asko pasatzen da ekarri artean, eta horrek lanak moteltzea dakar. Orokorrean bizi dira beste erritmo batean.




  Merezi al zuen etortzea? Orain arteko esperientzia kontuan hartuta, baietz esango nuke, baina espero dut hemengo lanaldi hau bukatzerako Euskal Herrian lanerako baldintzak hobetuta egongo direla”.




  Juan Odriozola




  ATZERRIA




  Zer nahi du bueltan kanpora doanak?




  “Hor hala moduz egoteko, zertarako itzuli? Gauzak ez dira asko hobetu oraindik, ezta?”, galdetzen du Kepa Salegik. Badira hiru urte Londresen bizi dela. Ile-apaintzailea, betidanik izan zuen hiriburu hartan bizitzeko gogoa. Krisiak eman zion falta zitzaion bultzakada. Lanik gabe ez zen geratu, baina bai lanaldi txikiagoarekin. Zazpi urteko eskarmentua zuen sektorean. “Banuen diru pixka bat aurreztuta, baina zer egin behar nuen, guztia inbertitu neure negozioa jartzeko, jakinda panorama ekonomikoa zein zen?”. Proiektu bat prestatu eta guzti egin zuen, baina ezetz erabaki zuen, hobe zuela Londresera joatea. Beso zabalik hartu dutela dio. Iritsi eta bi asterako hasi zen lan elkarrizketak egiten. Ez zaio lanik falta izan, eta aritzen den sektorea gehiago baloratzen den irudipena ere badu. “Autonomoa naiz. Hor dena trabak ziren, alde ederrekoak dira baldintzak hemen. Adibidez, Euskal Herrian, oporretara joaten bazara ere, ordaindu egin behar da hileroko tarifa. Hemen, lan egindako egunak bakarrik pagatzen ditut”.




  Itzuli nahi du, eta eusten dio ideiari: “Horra neure ilea-apaindegia jartzera joango naiz”. Eta urrats hori egin artean, uste du atzerriko esperientzia lagungarriagoa izango zaiola, ez lukeela hainbeste ikasiko etxean jarraitu izan balu. “Hemen estilo diferenteak ikusten ari naiz, lan egiteko beste modu batzuk. Eta pertsona bezala ere zailtzen zaitu atzerrira ateratzeak. Bizitzeko gogorra da Londres. Bakoitza berera doa, ia zenbaki huts bat zara. Zeure lekua egin behar duzu”.




  Gaztea eta eskarmentuduna. Ezaugarri horiek jar dakizkioke Salegiri. Atzerrira joan direnen soslaia zabala da, ordea: alde egin dute ikasketak amaitu berri zituzten ikasleek; zientzialari eta ikerlari prestigiotsuek; abentura nahi zutenek; atzerriko ordezkaritzaren batean aritzeko eskaintza jasotakoek nahiz erretiroa hartzeko gutxiren faltan langabezian geratutakoek. Asko izan dira? Milaka batzuk bai, baina estatistikak ez dira erabat zehatzak. Errolda aldatzeak eskubide batzuk galtzea ere badakar (diru laguntzak, babes ofizialeko etxeen zozketan izena emateko aukera...), eta hainbatek ez dute jakinarazten kanpora joan direnik. Tipologia anitza izanda ere, ikasketa maila handiko gazteena izan da multzo handi bat, “inoiz ondoen prestatutako belaunaldi” horrena, alegia.




  Talentu ihesaz hitz egin da. Kezkaz. “Jendea joatea zergatik hartu behar da talentu ihes moduan? Jende hori itzultzen bada, talentua erakarriko dugu”, esan du Jaime Fernandez Bizkaiko Metaleko Enpresen Federazioko (FVEM) zuzendari nagusiak. Asko hedatu den ideia da: atzerrian bolada bat igarotako langileek izaten dutela nolabaiteko balio erantsi bat. Zergatik baloratzen dute, ordea, kanpoko esperientzia hainbeste enpresek? “Lehen arrazoia agerikoa da: hizkuntzengatik. Jendeak esaten du ‘nik ingelesez badakit’, igual ez zara goseak hilko, baina hitz egitea beste kontu bat da. Ingelesarena hemen egundoko traba da, sistema produktibo osoan eragiten du, asko mugatzen ditu esportazioak eta abar”. Bigarren arrazoi moduan, “baliabide pertsonalak” aipatu ditu: “Kulturartekotasunaren ikuspegi hori ematen du kanpoko esperientziak; sormena lantzen da; mundua anitza dela eta pentsatzeko era asko daudela ikusten da; enpresak antolatzeko eta arazoei erantzuteko modu ezberdinak barneratzen dira. Ezagutza hori izugarri garrantzitsua da”.




  “Jende hori itzultzen bada” esan du Fernandezek. “Noski, kontua izango da gai ote garen jarduera ekonomikoa sortzeko, lan merkatuak ematen ote duen aukerarik behintzat nahi duten horiek itzuli ahal izateko. Inoiz ez balira etorriko eta beren ezagutza beste herrialde batzuek baliatuko balute, hori bai izango litzateke talentu ihesa”.




  Badira urte batzuk Euskal Herrian krisi hotsak hasi zirenetik. Jende hori ari da etortzen? Lanpostu bat aski motibazio du, edo ez dago prest edozein preziotan itzultzeko? Iñaki Heras irakasleak zuzenduta, Euskal Herriko Unibertsitateak ikerketa bat egin zuen 2016an Donostiako Sustapena erakundearentzat1. Ondorioetako bat hau izan zen: ikasketak 2010-2014 urteetan amaitutakoen artean, ez ziren asko atzerrian zeudenak (%9k erantzun zuten kanpoan bizi zirela eta beste %7k EAEtik kanpo), baina galdetegia egindakoan atzerrian lanean ari zirenetatik %72k esan zuten itzuli egin nahi zutela, eta kopurua are handiagoa zen atzerrian ikasten edo bekaren batekin zeudenen artean, %87koa hain zuzen. Bueltatu ahal izateko oztopo nagusiei buruz galdetuta, prestakuntza mailaren araberako lan aukeren falta nabarmendu zuten gehienek.




  Erakunde bat baino gehiago dabil atzerrian lanean ari diren eta ondo prestatuta dauden euskal herritarrak erakarri nahian. FVEMek berak Retorno programa jarri du abian. Atzerrian metaleko enpresetan ardura postuetan ari diren 35 urtez azpiko gazteak itzultzea da proiektuaren xedea, Hego Euskal Herrira edo Espainiara. Fernandezek aitortu du ez dela zeregin erraza. Ez du uste gehien eragiten duen faktorea denik, EHUren txostenean ere gutxien errepikatzen zen arrazoietako bat zen, baina soldatarena aipatu du: “Jende batek denbora dezente darama kanpoan eta galdu du ideia, ez daki soldatak zer mailatan dabiltzan hemen. Eta esaten diozunean zenbat kobratuko duen, interesa galtzen du, nahiago du denbora pixka bat gehiago aguantatu kanpoan”.




  Guztiek ez bada atzerrira joaten diren ia guztiek izaten dute buruan itzultzea, bai behintzat hasieran. Eta izaten dute itzulitakoan hobeto egongo diren itxaropena. Jada etorri diren langile horien gaineko ikerketa egin du Mondragon Unibertsitateko Naiara Arnaezek; zehazki, atzerrira hemengo enpresa baten eskutik joan ziren langileen kasuak aztertu ditu. Factores organizativos, individuales y del entorno con incidencia en la repatriación: evidencias empíricas para el caso español du izena hark 2015ean defendatutako doktore tesiak. Joatea zaila den bezala, itzulera ere ez dela samurra izaten azaldu du.




  Behin enpresarekin hitzartutako epea bete eta atzerritik itzultzen direnean, lortutako ezagutza eta trebetasunak erabiltzeko aukera emango dien ibilbide profesional bat espero izaten dute langileek, nazioartean izandako esperientzia baloratzen den seinale delako hori. “Denbora pasa eta horretarako aukerarik ikusi ezean, enpresa uzteko gogoa pizten da”. Espektatiben kudeaketa oso gai garrantzitsua dela dio ikerlariak, eta langileek zer espero duten ez dutela jakiten beti enpresek. “Askotan pentsatzen da atzerriko egonaldia onartzeko arrazoi nagusia ekonomikoa dela, baina, ikerketen arabera, arrazoi nagusiak proiektu profesionalarekin izan ohi du zerikusia, ez horrenbeste egonaldiko baldintzekin”. Arnaezi garrantzitsua iruditzen zaio ideia hori. Krisiaren eraginez, seguru asko, atzerriko lantegietara joateko prest zeuden hautagaien kopurua handitu egingo zela dio. “Ez dut uste enpresa batentzat estrategia ona denik premiaz baiezkoa ematen duen pertsona bat aukeratzea. Motibazioa pertsonarengandik ez datorrenean, porroterako aukerak handiagoak dira”.




  Langile batek adostutako denbora betez gero atzerrian, atzerriratze prozesua arrakastatsutzat jo izan dute ikerketek. Baldintza hori ez zaio aski iruditzen Arnaezi, gerta daitekeelako hiru kasu hauetakoren bat: adostutako denbora osoan atzerrian egon arren langileak helburu profesionalak ez lortu izana; itzulitakoan langileak dakartzan ezagutza eta trebeziak ez erabiltzea enpresan; edo itzuli eta denbora gutxira langileak enpresa uztea. “Askotan enpresetan ez da inolako planifikaziorik egiten, eta, aurreikuspen faltaren eraginez, arazo moduan ikusten da langilearen itzulera”. Aurrerapausoak eman direla azaldu du, baina ez behar adinakoak: “Komunikazioa errazten saiatzen dira orain enpresak, prestakuntza ematen, familiaren egoera kontuan hartzen eta abar. Aurretiazko planifikazio hori gero eta hobeto egiten da, baina oraindik itzulera ez da hainbeste lantzen”.




  Hortik dator ikerketaren ondorioetako bat. Itzuli eta bi hilabetera eta bederatzi hilabetera egindako neurketetan, ikusi zuen langileei gehiago kostatzen zaiela lan bizitza berrira egokitzea ingurune orokorrera egokitzea baino. Eta, denbora pasa ahala, askok erabakitzen dute lantegitik alde egitea. “Aukera kostu handia da hori enpresarentzat: langile horren hazkunde profesionalean egindako inbertsioa galtzen du; langileak ekar ditzakeen ezagutza eta trebetasunak ez dira enpresan barneratzen; eta enpresaren nazioarteko ibilbidea oztopa daiteke”.




  Badu beste ondorio bat ere: “Gainontzeko langileek ikusten badute atzerriratzeak etorkizunean enpresa uztea dakarrela, hurrengo deialdietan zailagoa izango da langileak motibatzea eta ikasteko aukera bat dela ulertaraztea”. Eta ikerlariaren irudiko, hemendik aurrera, enpresentzat gero eta garrantzitsuagoa izango da atzerrian lan egiteko prest dauden langileak izatea, “baina, era berean, uste dut langileentzat ere gero eta esperientzia naturalagoa izango dela eta motibazioa pertsonarengandik etorriko dela, ez horrenbeste enpresak bultzatuta”.




  




   




   




   




  1   HERAS, Iñaki (2016). La fuga de talento universitario: un análisis preliminar centrado en egresados de la UPV/EHU del Territorio Histórico de Gipuzkoa. EHUko ikasketak 2010-2014 urteetan amaitutako 2.350 ikaslek hartu zuten parte ikerketan.

  “Nik nahiko argi izan dut beti umearekin nahi nuela egon. Haurra jaio aurretik ere langabezian nengoen, eta orduan errazagoa izan da etxean geratzea. Neure erabakia izanik, duintasunez eraman dut langabe izate hori, baina zalantzak ere sortu izan zaizkit momentu batzuetan. Presio soziala sentitu dut, beti komentatzen dizute edo oposizioak daudela, edo ez dakit zer lan eskaintza atera dela, edo nirearen adineko umeen ama gehienak hasita daudela lanean. Zenbat aldiz ez ote didate galdetu ea oraindik bajan nagoen, eta esaten diedanean lanik ez dudala egiten, errukiz bezala begiratzen didate. Mezu hori jaso dut: langabe bat bazara, gutxiago zara. Amak berak ere aipatu izan dit pena ematen diola ni egun osoan umea zintzilik dudala ikusteak, bi karrera ditudala eta nire ibilbide profesionala ari naizela sakrifikatzen. Noski, halako komentarioek molestatu egiten dute.




  Behin, artikulu bat idatzi nuen amatasunari buruz. Kontatzen nuen erabaki nuela lanik ez egitea, niretzat gozamena zela umearekin egotea, umeak oso tarte txikian izaten direla txiki eta hori baloratzen ere jakin egin behar dela, eta parekidetasunak ez duela zertan izan umeak lau hilabete betetzen dituenean bi gurasoak lanera hastea. Baina jartzen nuen, aldi berean, nire sentipen feministatik gaizki sentitzen nintzela, senarrarentzat eta umearentzat bizi zen emakume moduan ikusten nuela neure burua, azkenean irudipena nuela emakume bezala atzera ari nintzela egiten.




  Artikulu horren harira, lan eskaintza bat sortu zitzaidan, itzulpen enpresa batean. Ilusioa egin zidan. Bat-batean lana izango zuen emakume bat nintzen, ingurukoak ere oso gustura jarri ziren, eta nik neure burua baloratuago sentitu nuen, eskailera bat gorago. Nik sentitzen dut etxean sekulako lana egiten dudala, baina mendekotasun ekonomiko horrekin bizitzea ez da erraza. Kontuko dirua biona da, eta bikoteak ere hala esaten dit, baina ateratzen dudan bakoitzean halako zer bat jartzen zait, nirea baino gehiago berea balitz bezala. Horregatik saiatzen naiz oso gutxi gastatzen. Hitz egin izan dut gaiari buruz nire antzeko egoeran dauden beste emakume batzuekin, eta gehienoi gertatzen zaigu antzeko zerbait.




  Orduan, lan elkarrizketara ilusio horrekin joan nintzen. Ilusio horrekin, baina jakinda barru-barruan ez nuela umea utzi nahi, ez nuela nahi egunero sei-zortzi orduan bulego batean egon. Ostiral batean izan zen elkarrizketa eta astelehenean bertan hasteko esan zidaten. Ez nuen ausardiarik izan ezetz esateko. Erabat estresagarria izan zen asteburua, ez nekien zer egin. Artean bederatzi hilabete zituen semeak, norekin utzi, nola antolatu... Astelehenean enpresara joan eta esan nien ez hastea erabaki nuela. Artikulu baten bidez hasi zen kontua, eta artikuluan kontatzen nuen hura guztia gertatzen zitzaidala azaldu nien.




  Ordurako hasita nengoen masaje ikastaroak egiten. Beti gustatu izan zaizkit ongizateari lotutako kontuak, terapia alternatiboak, osasungintza alternatiboa, abilezia eduki dut masajeak emateko. Lokal bat badut, eta kontuari bueltak ematen hasi nintzen, ea zer egin nezakeen. Pentsatu nuen akaso tailerrak antola nitzakeela, ikastaroak, masajeak eman. Ikusi nuen, gainera, langile autonomo izate horrek aukera emango zidala umearekin neuk erabakitako denbora egoteko. Eta horretan nabil orain. Ongizate txoko bat muntatu dut, ikastaroak eta abar antolatzen ditut, eta masajeekin ere hasi naiz pixkanaka. Ez da erraza, neure larruan bizi izan dut ekintzaileen bakardadea, baina ilusioz ari naiz. Nahi dut negozioa ondo joatea, baina ondo joatea ez dut bakarrik errentagarritasun ekonomikoarekin lotzen. Bete egiten nau lan honek, eta gainera, etxean lan asko egiteaz gain, lan bat daukat eta independentzia ekonomiko minimo bat. Gainera, iruditzen zait umeari ari naizela ematen behar duen atxikimendu pertsonal hori, eta sinesten dut hazten denean horrek balioko diola segurtasun handiagoa izateko eta bere bizitza errazago kudeatzeko. Uste dut oraintxe bertan parekidetasunari ekarpen handiagoa egiten diodala umea neuk haziz, neuri garrantzitsuak iruditzen zaizkidan balioak emanez, zortzi orduan etxetik kanpo lan eginda baino”.




  Mari Artano




  BERDINTASUNA




  Zergatik du emakume aurpegia krisiak?




  “Krisi guztiek izan dute, eta hau ere ez da salbuespena izaten ari”, dio Isabel Castro feminista eta ESK sindikatuko kideak. Zergatik du emakume aurpegia? “Hasierako urte haietan, gizonengan jarri zen arreta, maskulinizatutako enpleguan eragin bortitza ari zelako izaten. Eraikuntzan eta automozioan lanpostuak sortzeko neurriak jarri zituzten. Noski, generoari lotutako diagnostikorik gabe”. Ez zitzaien halako lehentasunik eman zerbitzuen sektoreari edo sektore publikoari, emakumeek presentzia handia duten eremu horiei. Urteek aurrera egin ahala, ikusi da gainbehera ekonomikoak gogor eragin diela haiei ere. “Eta egin dezakegun kontakizuna da botereak irudi maskulinoa izaten jarraitzen duela. Lanpostuak sortzeari buruz hitz egiten denean, enplegu maskulinizatuan pentsatzen da; eta kontratu partzial berriez hitz egitean, enplegu feminizatuan”. Oraindik ere, berdintasuna emakumeen desio bati lotutako arazotzat hartzen dela uste du; konpondu beharreko arazo guztien artean, bigarren mailako arazotzat. “Obligazio eta konponbidearen parte moduan hartu beharrean, gastu gisa ikusten da”.




  Begoña Murgialdairentzat ere oparoaldiarekin lotzen da berdintasuna, ongizatearekin. Estra moduan lantzen da, gizarte antolakuntzarako funtsezko elementu bat ez balitz bezala. Eta krisi honetan, “historia errepikatu” egin da. Berdintasunerako aholkularitza eskaintzen du, besteak beste, hark zuzentzen duen Murgibe enpresak, eta Bizkaiko Emakumezko Enpresari eta Zuzendarien Elkarteko lehendakariordea ere bada. “Krisietan, murrizten diren lehen politikak izaten dira helduen eta haurren zaintzarekin lotutakoak, gizarte gaiekin edota osasunarekin lotutakoak. Murrizketa horiek ez dira egiten emakumeak izorratzeko, baina ondorio hori dute”. Betiko gurpil zoroak bueltaka jarraitzen duela dio. “Emakumeok lan kaskarragoak ditugunez, gutxiago irabazten dugunez, zer gertatzen da politika horiek murrizten badira? Azkenerako pentsatzen da: ‘Irabazten dudanagatik, neu geratuko naiz etxean’, eta erreproduzitzen ditugu saihestu nahi genituen betiko rol horiek”. Murgialdairen irudiko, badago ideia bat jendeak oraindik barneratu ez duena: “Enplegua eskubide indibiduala da, ez familiarra, eta horretaz ez jabetzeak eragin oso negatiboa du emakumeen bizitzan”.




  Ezinbestean aipatu behar da soldata arrakala. 2016ko datuen arabera, Hego Euskal Herriko emakumeek gizonezkoek baino 7.700 euro gutxiago irabazten zituzten urtean. 2008-2016 tartean handitu egin zen batzuen eta besteen arteko aldea. “Horren arrazoia da emakumeak egindako lana ez dela baloratu nahi gizonak egindako lanaren pare”, esan du Castrok. Betiko rolek hor jarraitzeaz gain, ordainpeko lan bat batik bat emakumeek egiten badute, prekarizatu egiten da sektorea, gutxietsi. Ez dituzte baldintza berberak kale garbitzaileek eta etxepeak garbitzen aritzen diren emakumeek. Gizonek egindako zereginek beste dimentsio bat hartzen dutela dio: “Emakumea sukaldari izan da beti, baina gizona sona handiko chef bihurtzen da; ile apaintzaileak izaten dira emakumeak, baina gizonezkoak estilista dira eta askoz gehiago irabazten dute”.




  Murgialdairen iritziz, lan berdina egin arren soldata txikiagoa kobratze hori gertatzen da (“bati laguntzaile jarriko diote kontratuan eta besteari ez”), baina iruditzen zaio beste faktore batzuek eragin handiagoa dutela arrakalan: “Elementu asko, gainera, ez dira hain erraz ikusten; esate baterako, plusak. Demagun batzorde batean egoteagatik aparteko diru-sari bat ematen dutela, baina batzorde hori ordu desegoki batean biltzen dela: emakumeak bere burua kanpo uzten du, gizonezkoak ez. Aparteko ordain horietatik ere asko dator arrakala”. Eta soldaten batez besteko horietan, noski, eragina du ardura postuetan emakume gutxi egoteak ere. Krisia iritsi aurretik, ari zen pixkanaka haien presentzia handitzen. Hautsi da joera. “Kristalezko sabaia existitzen da bai, kristalezkoa baino gehiago ere badela esango nuke gainera, hormigoizkoa edo ez dakit nola deskribatu beharko genukeen. Ni kuoten aldekoa naiz, ikusi da jada kontua ez dela merituei buruz hitz egitea, hori gaindituta dago; borondatez ezin bada, derrigorrez egin beharko da”.




  Noiz hasten dira azaleratzen ezberdintasunak? 30 urteko gizon-emakumeen artean ere, adibidez, hainbesteko aldea dago soldatetan? Baietz dio Murgibeko zuzendariak. Hezkuntza aipatu du. “Erabat markatzen du emakumeak nola sartzen diren lan merkatuan eta gizonezkoak nola: soldata edo lanaldia negoziatzeko, enpresan bertan gora egiteko, beren burua erakusteko eta esateko ‘hau nik egin dut’”. Prestakuntza dezente handiagoarekin sartzen dira emakumeak, baina bizpahiru urte beranduago. “Eta 30 urteren buelta horretan oraindik soldata txikiagoa izaten dute, erakundeetako faktore kulturalengatik. Alde horiek are gehiago handitzen dira umeak edukitzea erabakitakoan”.




  Ildo horretatik, kezka bat ere badu Castrok. “Berdintasunean aurrera egin nahi badugu, egoeraren jabe izan behar dugu, eta ez gara”. Gazteei buruz ari da batik bat. “Denbora askoan, emakumeen inklusioari dagokionez, politikoki zuzena den hizkera bat erabili da, eta genero berdintasun falta hori ez detektatzera iritsi gara. Hezkuntzarako aukeretan, aisian eta abar, berdinak sentitzen dira gazteak, eta bizitzari modu independentean aurre egiten hasten direnean, orduan jabetzen dira gauzak ez zirela uste zuten bezalakoak”.




  Kontziliazio neurriek ez dute zerbait konpontzen? Ez dute aukerarik ematen proiektu profesionalak eta pertsonalak uztartzeko? “90eko hamarkadan, lana eta familia-bizitza bateragarri egiteaz hitz egiten zen, eta neurri sorta bat jarri zen martxan. Agian ez zeuden propio emakumeentzat pentsatuta, baina, arrazoi kulturalen eraginez, emakumeek baliatzen zituzten, eta betiko rolak erreproduzitzen jarraitu dugu”, azaldu du Murgialdaik. Lanaldi murriztuak eta eszedentziak dira kontziliazio nahi horretan erabiltzen diren neurrietako bi. Datuak argiak dira: hamarretik bederatzitan, emakumeek eskatzen dituzte. Denbora gutxiagoan lan egiten dute edo lan merkatutik erretiratzen dira aldi baterako. “Horrek esan nahi du erretirorako diru gutxiago, enpresan gora egiteko aukera gutxiago...”.




  Eta zailtasunak ere esan nahi du, lan mundura bueltatzeko zailtasunak. “Zorionez, familietan bi gurasoen erantzukidetasun erreala gero eta ohikoagoa da, baina estatistikak hor daude: batik bat emakumeek uzten dute lana umeak zaintzeko”, dio Natalia Diaz-Caballero Hirukideko zuzendariak. Euskadiko Kide Ugariko Familien Elkarteak bideo bat egin zuen 2014an, lan merkatura itzultzea erabakitakoan amek izaten zituzten arazoei buruzkoa. Emakume bat ageri zen hainbat lan elkarrizketatan. Curriculuma txalotzen zioten guztiek, baina traba bat ikusten zioten elkarrizketatzaileek: lan merkatutik kanpo igarotako denbora. Galdetzen zioten zertan aritu zen urte horietan. Seme-alaben zaintza aipatzen zuenean, baztertu egiten zuten. “Seme-alabak dauden etxeetan, etxetik kanpo lan egin edo ez, zenbait abilidade garatzea ia ezinbestekoa da: esfortzurako gaitasuna, taldea kudeatzen jakitea, antolakuntza, inteligentzia emozionala... Balioa eman nahi genion seme-alaben zaintzari eskainitako denborari, lan merkatutik kanpo egondako urte horietan garatzen diren abilidadeen bidez”.




  Kontziliazioaren gaiari serio heltzeko eskatzen die Diaz-Caballerok eragile guztiei. “Kontziliatzeko ezintasuna da bikoteek seme-alaba gehiago ez izateko arrazoi nagusietako bat; eta, ikusita herrialde honetako arazo demografikoa, lehentasuna izan behar du irtenbide bat bilatzeak”. Lanaldia murrizteko eta eszedentziak hartzeko laguntza ekonomikoak garrantzitsuak izanik ere, esan du bestelako neurri batzuk nahiago dituztela familiek. Krisi hasieran, inkesta bat egin zuen Hirukidek, familia ugariei galdetu zien zer nahiko luketen lana eta familia-bizitza uztartzeko. “Bost erantzun posible zeuden, eta %70ek ordutegiekin edo eskolako egutegiarekin lotutako neurriak hartzeko eskatu zuten. Garrantzitsuak izanik ere, %22k soilik egin zuten lanaldia murrizteko edo eszedentzia hartzeko laguntza ekonomikoen alde”.




  Eskaera asko ditu elkarteak: negoziazio kolektiboaren bidez denboraren erabilera malguagoa sustatzea, aitatasun baimena luzatzea eta besterendu ezinezkoa izatea... Hirukideren eskaera historikoetako bat da laneko ordutegiak eta eskoletakoak bateragarriago egitea ere. Urrunago doa Murgialdai. “Eta egokitu behar dira anbulatorioetakoak, polikiroldegietakoak, asanbladak egiteko orduak eta abar”. Gaiari beste buelta bat eman behar zaiola uste du Bizkaiko emakume enpresaburuen elkarteko lehendakariorde ere badenak. “Familia eta lan bizitzak bateragarri egiteaz haratago doa kontua. Berriz pentsatu behar da denboraren antolaketa. Kontua ez da erdigunean lan produktiboa jarri eta horren arabera gainerako denborak antolatzea (familia, kirola, militantzia...). Jar ditzagun erdian pertsonak eta zein diren haien beharrak, jakinda ez garela linealak, gure beharrak aldatuz doazela bizitzako etapa ezberdinetan”. Enpresen antolaketarentzat aldaketa handia izanik ere, kultura hori garatzen joatea beharrezkoa dela dio, “eta uste dut aldaketak enpresen zuzendaritzetan gaudenongandik hasi behar duela”. Berdintasuna bezala, kontziliazioa ere gastu moduan ikusten dute enpresek? Baiezkoan dago. “Baina apustua egiten dutenek ikusten dute abantailak gehiago direla”.




  Kontziliazioa “behar bat” dela dio ESK-ko Castrok ere, gizonena nahiz emakumeena. “Borondate politikoarekin indarrean jarriz gero, asko hobetuko luke langileen bizitza. Baina horretarako pauso bat eman behar da aurrera. Nik funtsezkoa ikusten dut kontzeptuak aldatzea. Hasi behar dugu berdin baloratzen lan produktiboak nahiz bizitzaren sostenguarekin zerikusia duten lanak, lan guztien benetako banaketa egiteko. Berdintasunean hezi behar dira pertsonak, eta enpresak legeen bidez derrigortu behar dira berdintasunezko jokabideak izatera. Emakumeei bakarrik galdetzen zaie seme-alabak izateko asmorik duten. Hori gaur egun gertatzen da”.




  

    Zer eskaintzen eta eskatzen dio kontziliazioak enpresari?




    “Kontziliaziorako neurri egokiak diseinatzeak emakumearen garapen profesionala errazten du eta aukerak zabaltzen ditu. Haren onurak pertsonengana, enpresara eta gizartera iristen dira”, dio Amaia Etxaniz Emuneko giza baliabideetako arduradunak. Hainbat adibide jarri ditu: “Laneko giroa hobea da, estresa eta lan gatazkak txikiagoak direlako; langilea gogobeteago egoten da, eta inplikazio gehiago izaten du; gastuan aurrezteko modu bat ere bada, talentua atxikitzen delako eta pertsonak erakartzeko eta prestatzeko kostuak murrizten direlako”.




    Malgutasunean aurrera egin dute azken urteotan kooperatiban: lan egutegi trinkoak eta murriztuak dituzte, ordutegi malguagoak, norbere kontuetarako egun gehiago. Berriki beste pauso batzuk ere eman dituzte, aukera gehiago izateko etxetik lan egiteko, ordaindu gabeko baimenak hartzeko, lan egutegiak egokitzeko. Eta etorkizunari begira, buruan dute irakaskuntzan aplikatzen den neurri bat ere: lanaldi osoan aritu arren, lau urtean soldataren %80 kobratzea eta bosgarren urtea libre hartu ahal izatea, kobratzen jarraituz.




    “Guk beti baloratu izan dugu pertsonen garapena, eta kontziliazioa ere garapen horren baitan kokatzen dugu”. Haren onurak neurtzea ez dela erraza dio, baina hor daudela. Euskara eta berrikuntza sozialaren arloan aritzen da Emun. “Gure balio indartsuena pertsonak dira. Eta pertsonak gustura badaude, haiek egindako lanak ere kalitate handiagoa izango du”.

